
Neodracht na hÉireann – Cuspóir Polaitíochta nó Prionsabal Neamh-In choimhthithe: Rhys Ó 
Cinnéide 

  
  
Dia dhaoibh uilig, is mise Rhys Ó Cinnéide. Táim fíor-bhuíoch díbh as ucht an deis seo a thabhairt dom 
labhairt inniu. Is é an t-ábhar a bheidh á phlé agam inniu ná neodracht na hÉireann. Fiafraíodh díom an 
cuspóir polaitíochta nó prionsabal neamh-inchoimhthithe é? Chun an cheist seo a fhreagairt, a dhaoine 
uaisle, caithfear tuiscint a bheith ann ar cad go díreach atá i gceist leis an bhfocal neodracht. Dar leis an 
bhfoclóir Oxford, is staid gan tacaíocht nó cúnamh a thabhairt d’aon taobh le linn comhraic nó easaontas 
í neodracht. Deirtear ar suíomh Roinn Gnóthaí Eachtracha gur saintréith í an neodracht a chiallaíonn 
nach bhfuil ballraíocht againn i gcomhghuaillíochtaí mhíleata. 
  
Braitheann an t-imlonnú d’fhórsaí na hÉireann thar lear ar an gcóras “Triple-Lock.” Is éard atá i gceist leis 
an gcóras seo ná go bhfuil trí chéim le cur i gcrích sula seolfar na fórsaí thar lear. D’fhógair an Tánaiste 
Mícheál Martin an Samhain go caite go bhfuil pleananna ann chun fáil réidh leis an meicníocht seo. 
Creidtear go forleathan go bhfuil an córas “Triple-Lock” mar chroí-lár dár bpolasaí neodrachta. Tá an 
Tánaiste ag iarraidh go mbeidh Éire in ann cúnamh a thabhairt le géarchéimeanna eachtracha gan 
fanacht ar thacaíocht ón gComhairle Slándála den Náisiúin Aontaithe. Is léir do chách go bhfuil an 
tsíochánaíocht mar chuid dár bhféiniúlacht idirnáisiúnta. Ach a dhaoine uaisle, conas gur féidir linn an 
tsíocháin a choimeád thar lear agus sin ag brath ar fhaomhadh na Náisiún Aontaithe? Is dócha go bhfuil 
ár dtiomantas síochánaíochta fite fuaite lenár bpolasaí neodrachta agus measaim go féin go bhfuil sé in 
am comhrá náisiúnta a thosú air seo. 
  
Níl Éire mar bhall de NATO, ach fós tá ról aici in oibríochtaí síochánaíochta leis an eagraíocht. Deir 
suíomh idirlín NATO go n-aithníonn siad agus go bhfuil meas acu ar ár bpolasaí neodrachta. Is mar gheall 
air seo go mbíonn ár bhfórsaí páirteach in oibríochtaí síochána amháin. Cosúil linn, bhí comhpháirtíocht 
ann idir NATO agus an tSualainn, tír eile a lean polasaí neamh-comhghuaillíochta mhíleata. Ach spreag 
an t-ionradh Úcráine ag an Rúis iad chun iarratas ballraíochta oifigiúil a sheoladh go NATO, ag fáil réidh 
leis an bpolasaí a bhí á leanúint go géar acu ar feadh tríocha bliain ar a laghad. Cuireann an eachtra seo 
mé ag smaoineamh, a chairde. An bhfuil teannas na Mór-Roinne mar fhadhb atá ar tí pléascadh amach 
anseo? An mbeidh orainn ár bpolasaí a scriosadh am éigin, cosúil leis an tSualainn? Is anseo a cheapaim 
gur polasaí neamh-inchoimhthithe atá i gceist leis. Ní thagann ár neodracht as éascaíocht nó as ár 
gcúinse mar thír, tagann sé ónár ndíograis chun an tsíocháin a choimeád toisc gur fhulaing ár sliochtaigh 
an t-uafás foréigin agus achrainn. 
  
Throid Éireannaigh ó ré atá caite chun stát flaitheasach, neamhspleách a bhaint amach. Mar íospartaigh 
chóilíneachais, tuigimid agus aithnímid streachailt tíortha éagsúla agus iad ag iarraidh an rud ceanann 
céanna.  
  
D’fheadfaimis a rá, a chairde, go bhfuilimid ag cloí le coincheap na neodrachta sa chaoi nach bhfuilimid 
toilteanach páirt a ghlacadh in aon ghníomhaíocht mhíleata agus ní féidir a shéanadh, a chairde, nach 
bhfuil muid neodrach inár gcuid seasaimh pholaitíochta. Ba léir go raibh muid ag taobhú leis an Úcráin 
agus chuir an tAmbasadóir Iosrael ina leith nach raibh seasamh neodrachta againn i leith an chogaidh in 
Gaza. A dhaoine uaisle, ta cúrsaí polaitíochta domhanda ina gcíor thuathail faoi láthair agus níl tada 
seasmhach faoi. Cogadh san Eoraip, tréimhse míshocair i Meiriceá, tá rudaí ag titim as a chéile. 
Aithnítear é go bhfuil an Bhreatain agus Éire i mbaol ó bhagairt muirí a bhaineann le muintir na Rúise ag 
díriú ar líonraí agus píblínte faoin bhfarraige agus ar longa cogaidh Rúiseacha i láthair in uiscí na hÉireann. 
Tuigim go bhfuil comhaontú déanta le NATO agus an tír seo ach an dóthain é sin muid a chosaint? 
  
Dealraíonn sé domsa a chairde go bhfuil muid buailte le crosbhóthar. Ní mór dúinn mar thír athbhreithniú 
a dhéanamh ar ár gcuid neodrachta. Cuirfear fáilte roimh dhíospóireachtaí poiblí i mbliana ach cíbe rud a 
tharlóidh, measaim gur chóir dúinn mar thír a bheith dílis don tsíocháin, agus síocháin a chur chun cinn 
anseo in Éirinn agus ar fud na cruinne ar dtús. Tá síocháin ag teastáil uainn uilig ar fad. Go raibh maith 
agaibh as ucht éisteachta liom inniu. 
 

 


